
Shri Badarinatha Suprabhatam

ಶ್ರೀಬದರೀನಾಥ ಸುಪ್ರಭಾತಂ

ಲಕ್ಷ್ಮೀವಿಲಾಸ ನರಸಿಂಹ ಗುಣಾಕರೇಶ
ವೈಕುಂಠ ಕೇಶವ ಜನಾರ್ದನ ಚಕ್ರಪಾಣೇ .

ಭಕ್ತಾರ್ತಿನಾಶನ ಹರೇ ಮಧುಕೈಟಭಾರೇ
ಭೂಯಾತ್ ಬದರ್ಯಧಿಪತೇ ತವ ಸುಪ್ರಭಾತಂ .. 1..

ಲಕ್ಷ್ಮೀಃ ಪ್ರಸನ್ನವದನಾ ಜಗದಾದ್ಯಶಕ್ತಿಃ
ಕೃತ್ವಾಂಗರಾಗಲಲಿತಂ ಸುಮನೋಜ್ಞವೇಷಾ .

ಸಂಸ್ತೌತಿ ಶಬ್ದಮಧುರೈರ್ಮುರಮರ್ದನಂ ತ್ವಾಂ
ಭೂಯಾತ್ ಬದರ್ಯಧಿಪತೇ ತವ ಸುಪ್ರಭಾತಂ .. 2..

ಬ್ರಹ್ಮಾಮಹೇಶಗುರುಕಾವ್ಯಸರಸ್ವತೀ ಚ
ಸಂಪ್ರಾಪ್ಯ ತುಂಗಹಿಮಶೃಂಗಮಯೀ ಪ್ರದೇಶೇ .

ಸಂಸೇವಯಂತಿ ಹಿ ಪದಾಂಬುಜಯುಗ್ಮಕಂ ತೇ
ಭೂಯಾತ್ ಬದರ್ಯಧಿಪತೇ ತವ ಸುಪ್ರಭಾತಂ .. 3..

ಇಂದ್ರಾದಯಸ್ಸುರಗಣಾಶ್ಚ ವಿಮಾನ ದಿವ್ಯೈಃ
ಪ್ರಾಪ್ತಾಃ ಕರಾಂಜಲಿಪುಟಾ ಭವದಂತಿಕೇ ಹಿ .

ಉದ್ಘೋಷಯಂತಿ ಸತತಂ ಜಗದೇಕನಾಥಂ
ಭೂಯಾತ್ ಬದರ್ಯಧಿಪತೇ ತವ ಸುಪ್ರಭಾತಂ .. 4..

ಸೂರ್ಯಾದಯೋ ಗ್ರಹಗಣಾ ನಭಸಸ್ಸ್ಥಲೇ ಚ
ದಸ್ರಾದಿತಾರಕಗಣೈಸ್ಸಹಿತಾಸ್ಸುನಮ್ರಾಃ .
ಮಂದಾರಚಂಪಕಕರಾ ಬಹುಪುಷ್ಪಯುಕ್ತಾಃ
ದ್ರಷ್ಟುಂ ಬದರ್ಯಧಿಪತೇ ತವ ಸುಪ್ರಭಾತಂ .. 5..

ದೇವರ್ಷಿನಾರದ ಸನಂದನಯೋಗಿವರ್ಯಾಃ
ಸಪ್ತರ್ಷಯೋ ಭೃಗುಮರೀಚಿ ವಸಿಷ್ಠ ಮುಖ್ಯಾಃ .
ದ್ವಾರೇ ಪಠಂತಿ ಶುಭವೇದಸುರಮ್ಯಗಾಥಾಂ
ಭೂಯಾತ್ ಬದರ್ಯಧಿಪತೇ ತವ ಸುಪ್ರಭಾತಂ .. 6..

ರಂಭಾದಯೋಽಪ್ಸರಗಣಾಃ ಸಹನೃತ್ತಗೀತೈಃ
ಗಂಧರ್ವತುಂಬುರುಮುಖಾಃ ಸಹವಾದ್ಯಘೋಷೈಃ .

ಗಾಯಂತಿ ಗೀತಸರಸೈರಿಹ ಕೀರ್ತಿಪುಂಜಂ
ಭೂಯಾತ್ ಬದರ್ಯಧಿಪತೇ ತವ ಸುಪ್ರಭಾತಂ .. 7..

ಶ್ರೀ ಶಂಕರಾರ್ಯಮುನಿ ಮಧ್ವಮಹಾಯತೀಂದ್ರಾಃ
ರಾಮಾನುಜಾರ್ಯ ಪ್ರಭುವಲ್ಲಭ ದೇಶಿಕೇಂದ್ರಾಃ .
ಗಾಥಾ ವಿರಚ್ಯ ನಿಗಮಾಗಮ ತತ್ತ್ವಸಾರಾಃ
ನಿತ್ಯಂ ಜಗುಸ್ತವ ಯಶೋ ವಿಮಲಂ ಪ್ರಭಾತಂ .. 8..

ಭಾಸ್ವಾನುದೇತಿ ವಿಗತಾ ಹಿಮಶೀತಬಾಧಾ
ಸ್ನಾತ್ವಾ ಚ ವಹ್ನಿಸಲಿಲೇ ಖಲು ಯಾತ್ರಿಣೋ ಹಿ .

ನೀತ್ವೋಪಚಾರನಿಚಯಾಃ ಪ್ರಭುದರ್ಶನಾರ್ಥಂ
ತಿಷ್ಠಂತಿ ಚತ್ವರಮುಖೇ ತವ ಸುಪ್ರಭಾತಂ .. 9..

ಹೈಮೇಷು ರಾಜತಮಯೇಷು ಘಟೇಷು ನೀತ್ವಾ
ಶೀತೋಷ್ಣತೋಯದಧಿದುಗ್ಧಘೃತಾದಿಕಂ ಚ .

ಸ್ನಾನೋನ್ಮುಖಾ ದ್ವಿಜವರಾಸ್ಸಹವೇದಪಾಠೈಃ
ಭೂಯಾತ್ ಬದರ್ಯಧಿಪತೇ ತವ ಸುಪ್ರಭಾತಂ .. 10..

ಪಂಚಾಮೃತೇನ ಸಲಿಲೇನ ಸುಗಂಧದ್ರವ್ಯೈಃ
ಅಭ್ಯಂಗನಾದಿ ಸುಮನೋಹರ ಸಂಭೃತೈಶ್ಚ .
ಸಿಂಚಂತಿ ಚಾರ್ಚಕವರಾಃ ಸ್ತುತಿಭಿಮನೋಜ್ಞೈಃ
ಭೂಯಾತ್ ಬದರ್ಯಧಿಪತೇ ತವ ಸುಪ್ರಭಾತಂ .. 11..

ಶ್ರೀಖಂಡಚಂದನ ಸುಗಂಧಯುಜಾ ವಿಲಿಪ್ಯ
ಕೌಶೇಯರತ್ನಖಚಿತೈಶ್ಚ ಸುಕಾಂತಿಮದ್ಭಿಃ .
ವಸ್ತ್ರೈರ್ವರಾಭರಣಪುಷ್ಪಚಯೈರ್ಭವಂತಂ
ಆಭೂಷಯಂತಿ ಸತತಂ ತವ ಸುಪ್ರಭಾತಂ .. 12..

ಭೋಜ್ಯಾನಿ ಷಡ್ರಸಮಯಾನಿ ವಿಧಾಯ ಸೂದಾಃ
ದಧ್ಯೋದನಾದಿ ಘೃತಪಾಯಸಮಿಶ್ರಿತಾನಿ .

ನಿತ್ಯಂ ಪ್ರಫುಲ್ಲಮನಸಾ ವಿನಿವೇದಯಂತಿ
ತುಭ್ಯಂ ಬದರ್ಯಧಿಪತೇ ತವ ಸುಪ್ರಭಾತಂ .. 13..

ಜಾಂಬೂನದೀಯ ಬಹುಮೂಲ್ಯಮಯಂ ಸುಪಾತ್ರಂ
ಆಪೂರ್ಯಮಿಶ್ರಿತಘೃತೇನ ವರ್ತಿಕಾಭಿಃ .
ನೀರಾಜನೇನ ಸಹವಾದ್ಯಮೃದಂಗಘೋಷೈಃ
ಸಂತರ್ಪಯಂತಿ ವಿಬುಧಾಸ್ತವ ಸುಪ್ರಭಾತಂ .. 14..

ದೈತ್ಯಂ ಸಹಸ್ರಕವಚಂ ವರದಾನಮತ್ತಂ
ಉನ್ಮೂಲಿತಂ ಸುರಗಣಾ ಬಹುಧಾಽರ್ಥಯಂತಃ .

ನಾರಾಯಣೋ ನರಸಖೋಽವತತಾರ ಭೂಮೌ
ಸಂಹತ್ಯ ದಾನವಪತಿಂ ವಿದಧೇ ಪ್ರಭಾತಂ .. 15..

ಸಂಸಾರಸಾಗರಸಮುತ್ತರಣೈಕಹೇತೋಃ
ಅಷ್ಟಾಕ್ಷರಂ ಸಕಲಸಿದ್ಧಿಕರಂ ಸುಮಂತ್ರಂ .

ಆವಿಶ್ಚಕಾರ ಜಗದಭ್ಯುದಯಸ್ಯ ಸಿದ್ಧ್ಯೈ
ಕ್ಷೇಮಾಯಮಾನವಗುಣಸ್ಯ ಹಿ ಸುಪ್ರಭಾತಂ .. 16..

ಯೋ ವೈ ಹರಿಃ ಕೃತಯುಗೇ ಬದರೀವನೇಽಸ್ಮಿನ್
ತೇಪೇ ತಪೋ ಬಹುಜನಸ್ಯ ಹಿತಾಯ ಕೃಚ್ಛ್ರಂ .

ಶ್ರೀಶ್ರೀನಿವಾಸ ಜಗದೇಕ ದಯೈಕಸಿಂಧುಃ
ಕುರ್ಯಾಜ್ಜನಸ್ಯ ಸಕಲಸ್ಯ ಸ ಸುಪ್ರಭಾತಂ .. 17..

ಇತ್ಥಂ ನರಹರಿಂ ಕರುಣಾಬ್ಧಿಸೇತುಂ
ಲಕ್ಷ್ಮೀಪತಿಂ ಸುರಗುರುಂ ಪ್ರಣಿಪತ್ಯ ಮೂರ್ಧ್ನಾ .

ಯಾಚೇ ಮುದಾ ದ್ವಿಜವರೋ ಮುರಲೀಧರಾಖ್ಯೋ
ಭದ್ರಂ ಕರೋತು ಸತತಂ ಬದರೀವಿಶಾಲಃ .. 18..
ಇತಿ ಮುರಲೀಧರಶಾಸ್ತ್ರಿಣಾ ರಚಿತಂ ಶ್ರೀಬದರೀನಾಥ ಸುಪ್ರಭಾತಂ ಸಂಪೂರ್ಣಂ

